
KOMISIONERI PËR MBROJTJEN NGA DISKRIMINIMI 

 

Nr. 1032/5 prot.                                   Tiranë, më 17. 10. 2022 

       

 

 

V E N D I M 

 

Nr. 194, datë 17. 10. 2022  

 

Bazuar në nenin 32/1/a dhe nenin 33 të ligjit nr. 10221/2010 “Për Mbrojtjen nga Diskriminimi”, 

të ndryshuar, Komisioneri për Mbrojtjen nga Diskriminimi mori në shqyrtim ankesën nr. 112 

regj., datë 15.07.2022, të K. G., kundër Shkollës së Magjistraturës së Republikës së Shqipërisë, 

në të cilën pretendohet diskriminim për çdo shkak tjetër
1
. 

Në përfundim të shqyrtimit të ankesës së paraqitur nga subjekti ankues, Komisioneri për 

Mbrojtjen nga Diskriminimi
2
, 

K O N S T A T O I: 

 

I. Parashtrimi i fakteve sipas subjektit ankues. 

Subjekti ankues, K. G., në parashtrimet e paraqituara në ankesën e sjellë pranë KMD-së, 

informon se është diplomuar jurist në Fakultetin e Drejtësisë të Universitetit të Tiranës në vitin 

2016. Në përfundim të studimeve “Bachelor” në Drejtësi, ankuesi ka ndjekur studimet e ciklit të 

dytë në programin e studimit “Master i Shkencave në të Drejtë Publike”, të cilin e ka përfunduar 

në vitin 2018. 

 

Shkolla e Magjistraturës (në vjim Shkolla) shpalli
3
, me 31 janar të vitit 2022, vendet vakante për 

kandidatë për magjistratë dhe njoftoi fillimin e regjistrimeve për provimin e pranimit për vitin 

akademik 2022-2023. 

                                                           
1
 Kandidatët që janë diplomuar në sistemin e Bolonjës, krahasuar me kandidatët e diplomuar përpara ndryshimeve të 

ligjit nr. 9741, datë 21.5.2007 “Për arsimin e lartë në Republikën e Shqipërisë” (i shfuqizuar) dhe ata që kanë 

përfunduar studimet në programet e studimit 5-vjeçar. 
2
 Në vijim do t’i referohemi me shkurtesën KMD. 

3
 https ://www.magjistratura.edu.al/sq/lajme/njoftime/njoftim-per-shpalljen-e-vendeve-vakante-per-kandidate-per-

magj istrate  

Duke vlerësuar se përmbushte kriteret ligjore të përcaktuara për konkurim, ankuesi vendosi të 

regjistrohet për provimin e pranimit dhe depozitoi dokumentacionin e kërkuar në datën 

25.02.2022. 

 

Komisioni i vlerësimit paraprak i Shkollës, ka hartuar në datën 10.03.2022 “Raportin e 

Vlerësimit Paraprak” mbi aplikantët për provimin e pranimit në Shkollë, të cilët kishin dorëzuar 

dokumentacionin provues të përmbushjes së kritereve të pranimit. 

 

Këshilli Drejtues i Shkollës, me vendimin e tij Nr. 10, datë 06.04.2022, ka vendosur të miratojë 

raportin e vlerësimit përfundimtar të kandidatëve që kanë aplikuar për pranim në programin e 

formimit fillestar për në Shkollën e Magjistraturës për vitin akademik 2022-2023. 

 

Në datën 06.04.2022, Shkolla ka publikuar në faqen e saj zyrtare, Raportin për vlerësimin 

përfundimtar të kandidatëve që kanë aplikuar për pranimin në Formimin Fillestar, për vitin 

akademik 2022-2023
4
. 

 

Në mungesë të një njoftimi zyrtar nga ana e Shkollës mbi mënyrën e përfundimit të procedurës 

administrative të nisur me kërkesë të palës, i është drejtuar në rrugë shkresore duke kërkuar 

njoftimin e vendimit të disponuar mbi aplikimin e tij si dhe vënien në dispozicion të 

dokumentacionit të vlerësuar. 

 

Në datën 12.05.2022, Shkolla i ka përcjellë dorazi ankuesit kopjen e “Raportit të vlerësimit 

paraprak të dokumentacionit” dhe “Vendimin Nr. 10, datë 06.04.2022” nëpërmjet një shkrese 

për vërtetimin e njehsimit me origjinalin. 

 

Në referim të përgjigjes së Shkollës së Magjistraturës, arsyeja e moskualifikimit të ankuesit 

ishte, mosplotësimi prej tij i kriterit të mesatares së përgjithshme dhe mesatares së grupit të 

lëndëve kryesore, të cilat në zbatim të Rregullores së Brendshme të Shkollës së Magjistraturës 

duhet të jenë mbi 8 (tetë). 

 

Sipas përllogaritjes së bërë nga Shkolla, ankuesi ka një mesatare të përgjithshme 7.62. Për 

nxjerrjen e kësaj mesatareje Shkolla e Magjistraturës i është referuar shkronjës “d/1”5
, pika 4 e 

nenit 10, me titull “Regjistrimi i kandidatëve për magjistratë dhe kriteret e pranimit” të 

Rregullores së Brendshme të Shkollës së Magjistraturës (Rregullorja), miratuar me Vendimin 

                                                           
4
 https://www.magjistratura.edu.al/sq/lajme/njoftime/raport-per-vleresimin-perfundimtar-te-kandidateve-qe-kane-

aplikuar-per-pranimin-ne-formimin-fillestar-per-vitin-akademik-2022---2023 
5
 Kjo dispozitë parashikon: “Nota mesatare e përgjithshme del nga shumatorja e notave të të gjitha lëndëve të 

zhvilluara në ciklin e parë dhe të dytë të studimeve e pjesëtuar me numrin total të tyre. Për grupin e lëndëve 

kryesore mesatarja del nga shumatorja e grupit të lëndëve kryesore e pjesëtuar me numrin total të tyre.” 

datë 31.01.2017, ndryshuar (shtuar shkronja “d/l”) me Vendimin nr. 8, datë 15.04.2021 të 

Këshillit Drejtues të Shkollës së Magjistraturës. 

 

Në vijim ankuesi sqaron ndër të tjera se: “...Nisur nga doktrina e së drejtës së elaboruar ndër 

vite, kjo normë e miratuar nga Shkolla krijon një bazë diskriminuese të formës së tërthortë në 

kuptim të pikës 7 të nenit 3 të ligjit Nr. 10 221, datë 04.02.2010 “Për Mbrojtjen nga 

Diskriminimi”, i ndryshuar dhe rrjedh nga “çdo shkak tjetër” në kuptim të nenit 1 të po këtij 

ligji. 

...konstatohet se norma që ndiqet për një situatë të caktuar ekziston dhe konkretisht bëhet 

fjalë për shkronjën “d/1”, pika 4 e nenit 10, me titull “Regjistrimi i kandidatëve për magjistratë 

dhe kriteret e pranimit” të Rregullores së Brendshme të Shkollës së Magjistraturës... 

...kjo dispozitë në dukje nuk krijon bazë diskriminuese për asnjërin prej kadidatëve pasi secili 

prej tyre ka ndjekur programe studimi në fushën e drejtësisë, lëndët e të cilëve mblidhen dhe 

pjestohen sipas kësaj formule. 

...kjo dispozitë, në dukje e paanshme, krijon në fakt një bazë diskriminuese për kandidatët për 

magjistratë pasi trajton dy individë të ndryshëm në të njëjtën mënyrë. Konkretisht, individët e 

ndryshëm në rastin objekt ankimi janë kandidatët që regjistrohen për të marrë pjesë në provimin 

e pranimit të zhvilluar nga Shkolla. Ndryshimi ndërmjet tyre qëndron në programet e studimit që 

ata kanë ndjekur në fakultetet e ndryshme ku këta kandidatë kanë studiuar dhe janë diplomuar. 

Lëndët e zhvilluara në një program studimi përcaktohen nga vetë universitetet pasi është 

pikërisht kjo e drejtë e hartimit dhe zhvillimit të programeve të studimit që shfaq dhe garanton, 

ndër të tjera, lirinë dhe autonominë e tyre akademike. 

Në zbatim të nenit 70 të ligjit nr. 80/2015 “Për arsimin e lartë dhe kërkimin shkencor në 

institucionet e arsimit të lartë në Republikën e Shqipërisë” programet e studimeve hartohen nga 

njësitë bazë (departamentet) e institucioneve të arsimit të lartë dhe miratohen në senatet e tyre 

akademike, ndërsa ky ligj përcakton vetëm rregullat e përgjithshme brenda kufijve të së cilëve 

duhet të hartohen këto programe. 

Nëse bëhet një krahasim i kurrikulave të fakulteteve të Drejtësisë të ndryshme në vend, 

qofshin këto publike a jopublike, në asnjë rast nuk gjenden dy programe të njëjta studimi. Disa 

prej tyre kanë më shumë lëndë, disa më pak, disa trajtojnë të njëjtën sferë/fushë të së drejtës në 

dy lëndë të ndryshme, disa mbledhin disa njohuri në një të vetme. Kandidatë të caktuar, të cilët 

janë diplomuar përpara ndryshimeve që solli ligji nr. 9741, datë 21.5.2007, “Për arsimin e lartë 

në Republikën e Shqipërisë”, (i shfuqizuar), kanë ndjekur një program studimi 4-vjeçar. Të tjerë 

kandidatë, kanë ndjekur dhe përfunduar studimet e larta, në universitete jopublike (Universiteti i 

New York në Tiranë), të cilët kanë aplikuar një program 5-vjeçar, i cili ngjason me programin e 

integruar të studimeve në drejtësi që parashikohet nga ligji Nr.80/2015 “Për arsimin e lartë dhe 

kërkimin shkencor në institucionet e arsimit të lartë në Republikën e Shqipërisë”. 

Në dukje këto dallime nuk sjellin asnjë pasojë jo proporcionale por në fakt rezulton e 

kundërta. Kjo sepse së pari lëndët shtesë mund të kenë një ngarkesë më të ulët në raport me dijet 

e përfituara dhe të kontrolluara duke mundësuar një rezultat më të lartë për studentin i cili ka 

patur më shumë lëndë në programin e tij të studimit ose vice versa.  

Përdorimi i mesatares aritmetike në këto raste vendos barazimin ndërmjet një moduli kryesor 

të kategorisë “A”, si p.sh. “E drejta civile”, e vlerësuar me maksimumin e krediteve dhe ku 

shkalla e njohurive të përftuara dhe kontrolluara është e lartë, me një modul plotësues të 

kategorisë “E”, si p.sh. “Shkrim dhe arsyetim ligjor”, i vlerësuar me minimumin e krediteve dhe 

ku shkalla e këtyre njohurive është e ulët. 

Në këtë rast një vlerësim maksimal me notën 10 në “E drejtë civile” barazohet për efekt të 

llogaritjes së mesatares me një vlerësim maksimal me notën 10 në “Shkrim dhe arsyetim ligjor”. 

Një student/kandidat që ka studiuar në një fakultet të caktuar i cili ka në programin e tij më 

shumë lëndë të kategorisë “E”, përfiton, si rrjedhojë e kësaj formule, një mesatare më të lartë, se 

një student i cili ka studiuar në një fakultet i cili ka më pak lëndë të tilla. 

Së dyti, studenti përgjatë kohëvazhdimit të studimeve ka përcaktuar synimet e tij në lidhje me 

lëndët prioritare, kryesore për të cilat ka patur qëllim të arrije një rezultat më të lartë. 

Këtu ka mbajtur parasysh kreditet që ka secila lëndë. Në finale, përllogaritja e mesatares së 

synuar është bërë mbi bazën e llogaritjes sipas formulës së përdorur nga universitetet (nota x 

kredite/numrin e krediteve). Rëndësia e mbajtjes në konsideratë të krediteve respektive të çdo 

disipline të zhvilluar në institucionin përkatës të arsimit të lartë është sanksionuar edhe në 

rregulloret e universiteteve, ku si shembull sjellim nenin 49 të Rregullores së Universitetit të 

Tiranës, miratuar me Vendimin Nr. 5, datë 12.04.2010 të Senatit Akademik të Universitetit të 

Tiranës, ndryshuar për herë të fundit me Vendimin Nr. 26, datë 02.07.2015 të po këtij organi. 

Sa më sipër, e vetmja formulë për përllogaritjen e mesatares, e cila garanton barazinë 

ndërmjet kandidatëve por edhe sigurinë juridike, në rastin e atyre kandidateve të cilët janë 

diplomuar sipas sistemit të Bolonjës, është formula e mbledhjes së dy mesatareve të ponderuara 

dhe pjestimi i tyre me 2 (dy). Përdorimi i ndonjë formule tjetër sjell rezultate krejt të ndryshme. 

Formula e përdorur nga Shkolla e Magjistraturës, në referim të dispozitës së saj diskriminuese, 

del nga shumatorja e notave të të gjitha lëndëve të zhvilluara në ciklin e parë dhe të dytë të 

studimeve e pjesëtuar me numrin total të tyre. 

Ndryshimi është i vogël por në rastin e një studenti i cili me njërën prej tyre përfiton një 

mesatare mbi 8, ndërkohë me të tjerat përfiton një mesatare nën 8 (pshm 7.9) ajo ka ndikim 

thelbësor sepse përdorimi i njërës prej formulave që nxjerr mesatare nën 8 sjell skualifikimin e 

tij, ndërkohë përdorimi i formulës që sjell një mesatare më të lartë e kualifikon atë për 

konkurrim. 

Ankuesi K. G., ndodhet përpara kësaj situate pasi ai me përdorimin e secilës prej formulave 

të mundshme rezulton me mesatare të ndryshme. 

K. G. ka përfunduar studimet në programin “Bachelor në Drejtësi” në vitin 2016. Ky 

program studimi përbëhej nga 34 module (33 lëndë dhe teza e mbrojtjes së diplomës). 

Gjithashtu, në vitin 2018 ka përfunduar studimet e ciklit të dytë “Master i Shkencave në e Drejtë 

Publike”. Ky program studimi përbëhej nga 13 module (11 lëndë, praktika mësimore dhe teza e 

mbrojtjes së diplomës). 

Mesatarja që ankuesi rezulton të këtë sipas secilës formulë është si vijon: 

- Mesatarja e ponderuar, e përllogaritur sipas formulës { [(notë x kredit) + (notë x kredit) 

+ (notë x kredit) . . . .+ (notë x kredit)]/ 120 kredite + [(notë x kredit) + (notë x kredit) + 

(notë x kredit) .. . .+ (notë x kredit)] / 180 kredite}/2 = 8.08 

- Mesatarja aritmetike, e përllogaritur sipas formulës [(notë + notë + notë . . .+notë) / 13 

nota + (notë + notë + notë ...+notë) / 34 nota]/2 = 8.23 

 

Në një rast të vetëm ankuesi nuk plotëson kushtin e përcaktuar prej Shkollës së 

Magjistraturës dhe është ai kur mesatarja përllogaritet sipas një formule hibride të krijuar prej 

palës ndaj të cilës paraqitet ankesa, ku për nxjerrjen e saj, mblidhen të gjitha notat e përfituara 

në të dyja programet e studimit pra 34 nota të përfituara në programin “Bachelor” dhe 13 të 

përfituara në programin “Master i Shkencave” dhe pjesëtuar ato me 47 (numri total i tyre). 

- Mesatarja hibride, e përllogaritur sipas formulës së përcaktuar nga shkronja “d/1” e 

pikës 4 e nenit 10 të Rregullores së Brendshme e Shkollës së Magjistraturës (notë + notë 

+ notë . . .+ notë) / 47 nota = 7.62. 

Në formulën e krijuar nga Shkolla e Magjistraturës të dyja programet e studimit llogariten si 

një i vetëm dhe të gjitha notat e lëndëve të zhvilluara në secilin prej dy programeve mblidhen 

sëbashku dhe pjesëtohen me numrin total të tyre. Pra, Shkolla jo vetëm nuk mban parasysh 

rëndësinë e krediteve të përfituara për secilën lëndë, por ajo gjithashtu barazon edhe programin 

e studimit “Bachelor” me atë “Master”, nëpërmjet konsiderimit të tyre si një program të vetëm 

studimi, duke rënduar kështu pozitën e kandidatëve të caktuar të cilët penalizohen si pasojë e 

formulës së përdorur prej Shkollës së Magjistraturës. 

...zbatimi i dispozitës, kriterit ose praktikës, vë një person ose grup personash në kushte më 

pak të favorshme në raport me një tjetër person ose grup personash, vlerësojmë se plotësimi i 

këtij kushti është arsyetuar më sipër. 

... rezulton se parashikimi i dispozitës, nuk justifikohet objektivisht nga një synim i ligjshëm. 

Shkolla e Magjistraturës, në përmbushje të funksioneve të saj siguron formimin profesional të 

magjistratëve si dhe pranon në programin e formimit fillestar kandidatët për magjistratë, 

nëpërmjet organizimit të provimit për pranimin në formimin fillestar në përputhje me rregullat 

që parashikon ligji “Për organet e qeverisjes së sistemit të drejtësisë në Republikën e 

Shqipërisë”. 

Referuar nenit 28 me titull “Kriteret e pranimit në formimin fillestar” të ligjit Nr. 96/2016 

“Për statusin e gjyqtareve dhe prokurorëve” i ndryshuar, përcaktohet se: “Çdo person ka të 

drejtë të kandidojë në Shkollën e Magjistraturës, për t’u pranuar në formimin fillestar për 

magjistrat, nëse përmbush njëkohësisht kriteret e mëposhtme: a) ka zotësi të plotë për të 

vepruar; b) është shtetas shqiptar; c) ka përfunduar me pikët minimale të përcaktuara nga 

Shkolla e Magjistraturës studimet e integruara në drejtësi ose në një program të ciklit të dytë të 

studimeve universitare në drejtësi, të barasvlershëm me to, ose ka kryer me pikët minimale të 

përcaktuara nga Shkolla e Magjistraturës studimet universitare në drejtësi jashtë Shqipërisë dhe 

ka marrë një diplomë të barasvlershme, e njësuar sipas rregullave për njësimin e diplomave të 

parashikuar me ligj... 

Nëpërmjet pikës c) të kësaj dispozite Kuvendi i Republikës së Shqipërisë ka autorizuar 

Shkollën e Magjistraturës të përcaktojë pikët minimale me të cilat një kandidat duhet të ketë 

përfunduar studimet e integruara në drejtësi ose ne një program te ciklit të dytë të studimeve 

universitare në drejtësi, të barasvlershëm me to. 

Duke iu referuar kësaj dispozite konstatohet se, Shkolla e Magjistraturës është autorizuar 

shprehimisht nga Kuvendi vetëm për përcaktimin e pikëve minimale që kandidati duhet të ketë 

për të konkurruar, por nuk i ka dhënë të drejtë asaj të përzgjedhë një formulë të caktuar për 

përllogaritjen e mesatares. 

Përpos faktit se Shkolla e Magjistraturës nuk ka të drejtë të përzgjedhë një formulë të 

caktuar për përllogaritjen e mesatares, por duhet t’i referohet asaj të nxjerrë nga institucioni i 

arsimit të lartë kompetent, kjo formulë e përzgjedhur është edhe thellësisht e padrejtë duke 

konsideruar, sikundër kemi theksuar edhe më sipër, se kandidatët kanë ndjekur përgjatë 

studimeve të tyre universitare, programe të ndryshme studimi të cilat mund të kenë patur sipas 

rastit me shumë ose me pak lëndë, çfarë në përllogaritjen përfundimtare sipas formulës së 

Shkollës, avantazhon ose penalizon një kandidat të caktuar. 

Nga sa më sipër, qartazi konstatohet se, Shkolla e Magjistraturës jo vetëm që nuk ka një 

synim të ligjshëm në përdorimin e kësaj formule, por tejkalon edhe autorizimin e ligjvënësit për 

miratimin e aktit normativ nënligjor. 

Si konkluzion, përsa konstatohet plotësimi në mënyrë kumulative i të gjitha kushteve të një 

norme që krijon bazë diskriminuese të tërthortë për çdo shkak tjetër, për ankuesin K. G. dhe të 

tjerë të cilët ndodhen në të njëjtën pozitë me të, vleresojmë se ky ankim duhet të pranohet nga 

Komisioneri për Mbrojtjen nga Diskriminimi”. 

 

Përsa më sipër, ankuesi kërkon nga Komisioneri: 

1. Konstatimin e diskriminimit të tërthortë të dispozitës normative nënligjore, shkronja 

“d/1”, pika 4 e nenit 10, me titull “Regjistrimi i kandidatëve për magjistratë dhe kriteret 

e pranimit” të Rregullores së Brendshme të Shkollës së Magjistraturës, miratuar me 

Vendimin datë 31.01.2017, ndryshuar (shtuar shkronja “d/1”) me Vendimin nr. 8, datë 

15.04.2021 të Këshillit Drejtues të Shkollës së Magjistraturës. 

2. Detyrimin e organit publik Shkolla e Magjistraturës të shfuqizojë apo ndryshojë këtë 

dispozitë në mënyrë të tillë që të shmang çdo formë diskriminimi në përzgjedhjen e 

kandidatëve për magjistratë. 

 

II. Ndjekja e proçedurës për shqyrtimin e ankesës nga Komisioneri. 

Ligji nr.10 221/2010 “Për Mbrojtjen nga Diskriminimi”, i ndryshuar, rregullon zbatimin dhe 

respektimin e parimit të barazisë dhe mosdiskriminimit, bazuar në një listë jo shteruese 

shkaqesh, por në mënyrë të shprehur neni 1, i ligjit parashikon mbrojtjen nga diskriminimi për 

“çdo shkak tjetër” duke përcaktuar se: “Ky ligj rregullon zbatimin dhe respektimin e parimit të 

barazisë dhe mosdiskriminimit në lidhje me racën, etninë, ngjyrën, gjuhën, shtetësinë, bindjet 

politike, fetare ose filozofike, gjendjen ekonomike, arsimore ose shoqërore, gjininë, identitetin 

gjinor, orientimin seksual, karakteristikat e seksit, jetesën me HIV/AIDS, shtatzëninë, përkatësinë 

prindërore, përgjegjësinë prindërore, moshën, gjendjen familjare ose martesore, gjendjen civile, 

vendbanimin, gjendjen shëndetësore, predispozicionet gjenetike, pamjen e jashtme, aftësinë e 

kufizuar, përkatësinë në një grup të veçantë, ose me çdo shkak tjetër.” 

 

Neni 3, i ligjit nr. 10221/2010  “Për Mbrojtjen nga Diskriminimi”, i ndryshuar, ndalon çdo 

dallim, përjashtim, kufizim apo preferencë, bazuar në cilindo shkak të mbrojtur nga neni 1, që ka 

si qëllim apo pasojë pengesën apo bërjen e pamundur të ushtrimit në të njëjtën mënyrë me të 

tjerët, të të drejtave e lirive themelore të njohura me Kushtetutën e Republikës së Shqipërisë, me 

aktet ndërkombëtare të ratifikuara nga Republika e Shqipërisë, si dhe me ligjet në fuqi.  

 

Neni 7 i LMD-së
6
, në pikën 1 të tij, parashikon se: “Çdo veprim ose mosveprim i autoriteteve 

publike ose i personave fizikë a juridikë që marrin pjesë në jetën dhe sektorët publikë apo 

privatë, që krijojnë baza për mohimin e barazisë ndaj një personi apo grupi personash, ose që i 

ekspozon ata ndaj një trajtimi të padrejtë dhe jo të barabartë, kur ata ndodhen në rrethana të 

njëjta apo të ngjashme, në krahasim me persona të tjerë apo grupe personash, përbën 

diskriminim”. 

Bazuar në nenin 32/1/a të ligjit, Komisioneri ka kompetencë për të shqyrtuar shkeljet që i bëhen 

zbatimit dhe respektimit të parimit të barazisë në lidhje me këtë shkak. 

Në zbatim të parashikimeve ligjore, të përcaktuara në nenet 32/2 dhe 33 të ligjit nr. 
10221/2010 “Për Mbrojtjen nga Diskriminimi”, të ndryshuar, Komisioneri për Mbrojtjen 
nga Diskriminimi, ka shqyrtuar çështjen duke ndërmarrë hapat si më poshtë: 

Pas analizimit paraprak të ankesës së K. G. u konstatua se nga pikëpamja formale, ajo i 

plotësonte kërkesat e parashikuara nga neni 33/4 të ligjit 10221/2010 “Për Mbrojtjen nga 

Diskriminimi”, të ndryshuar. Në këto kushte, Komisioneri për Mbrojtjen nga Diskriminimi filloi 

procedurat përkatëse për shqyrtimin e saj. 

1. Nëpërmjet shkresës me nr. 1032 prot., datë 28.07.2022, Komisioneri për Mbrojtjen nga 

Diskriminimi, ka kërkuar informacion nga Shkolla e Magjistraturës sa i përket pretendimeve 

të ngritura nga subjekti ankues. 

 

Në përgjigje të shkresës së sipërcituar, Shkolla e Magjistraturës, pavarësisht faktit që ka marrë 

informacion, lidhur me shkresën e sipërcituar, nuk ka depozituar asnjë dokument apo parashtrim 

lidhur me sa ka kërkuar Komisioneri në kuadër të shqyrtimit të ankesës në fjalë. 

 

2. Në vijim, me anë të shkresës nr. 1032/2 prot., datë 15.09.2022, Komisioneri për Mbrojtjen 

nga Diskriminimi, iu drejtua sërish Shkollës së Magjistraturës duke i kërkuar informacion sa 

i përket pretendimeve të ngritura nga subjekti ankues.  

 

                                                           
6
 Shkurtesë për Ligjin për Mbrojtjen nga Diskriminimi, të ndryshuar. 

Në përgjigje të shkresës së sipërcituar, Shkolla e Magjistraturës me anë të shkresës
7
 nr. 654/1 

prot., datë 21.09.2022, sqaroi ndër të tjera procedurën e ndjekur lidhur me procesin e regjistrimit 

dhe vlerësimit të kandidatëve për magjistrat në të dyja profilet (gjyqtar & prokuror), si dhe 

vlerësoi si të pabazuar pretendimin për diskriminim të ankuesit.  

 

3. Në vijim, me anë të e-mail-it datë 29.09.2022, Komisioneri për Mbrojtjen nga Diskriminimi, 

i përcolli subjektit ankues informacionin e vënë në dispozicion nga ana e Shkollës së 

Magjistraturës. 

 

Në vijim, ankuesi me anë të e-mail-it datë 11.10.2022, iu drejtua institucionit të Komisionerit për 

Mbrojtjen nga Diskriminimi duke kërkuar të tërhiqet nga ankesa nr. 112, datë 15.07.2022.  

 

Në nenin 90/3 të Ligjit nr. 44/2015 “Kodi i Procedurave Administrative i Republikës së 

Shqipërisë” parashikohet se: “Përfundimi i procedurës administrative: 3. Procedura 

administrative, e nisur me kërkesë apo kryesisht, deklarohet e përfunduar pa një vendim 

përfundimtar për çështjen, në rastet e parashikuara në nenet 93-96 të këtij Kodi. Deklarata e 

përfundimit të procedurës administrative, pa një vendim përfundimtar për çështjen, përbën akt 

administrativ”.  

 

Në nenin 94/1 të Ligjit nr. 44/2015 “Kodi i Procedurave Administrative i Republikës së 

Shqipërisë” parashikohet se: “Tërheqja e kërkesës.......: 1. Si rregull, në procedurën 

administrative të nisur me kërkesë, organi publik deklaron përfundimin e saj pa një vendim 

përfundimtar për çështjen, nëse pala që ka paraqitur kërkesën e tërheq atë”.  

 

Komisioneri konstaton se procedura administrative konkrete ka filluar mbi bazën e ankesës së 

paraqitur nga K. G., i cili me anë të kërkesës së paraqitur me e-mail, datë 11.10.2022 është 

tërhequr nga ankesa.  

 

Bazuar në sa më sipër, Komisioneri çmon se jemi në kushtet e nenit 90/3 dhe 94/1, të Kodit të 

Procedurave Administrative dhe për rrjedhojë procedura administrative për shqyrtimin e ankesës 

duhet të deklarohet e përfunduar pa një vendim përfundimtar për shkak se ankuesi është tërhequr 

nga ankesa. 

 

PËR KËTO ARSYE : 
 

Mbështetur në nenin 90/3 dhe 94/1 të Ligjit nr. 44/2015 “Kodi i Procedurave Administrative i 

Republikës së Shqipërisë”, nenin 32, pika 3, nenin 33, pika 10 të ligjit 10221/2010 “Për 

Mbrojtjen nga Diskriminimi”, të ndryshuar, Komisioneri për Mbrojtjen nga Diskriminimi, 

 

V E N D O S I : 

                                                           
7
 Protokolluar pranë KMD-së me nr. 1032/3 prot., datë 21.09.2022 

1. Të deklarojë të përfunduar procedurën administrative për shqyrtimin e ankesës nr. 112, datë 

15.07.2022, paraqitur nga K. G., kundër Shkollës së Magjistraturës, për shkak se ankuesi 

është tërhequr nga ankesa.  

 

2. Kundër këtij vendimi lejohet ankim në Gjykatën Administrative të Shkallës së Parë Tiranë, 

brenda 45 ditëve nga marrja dijeni. 

 

    KOMISIONERI 

 

 Robert GAJDA 
 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

(Shkaku: Çdo shkak tjetër) 

(Fusha: Arsim) 

